
Arpattarfiit aammalu atletik atorlugu sungiusartarfiit allat nuna tamakkerlugu 

sananeqarsinnaanerinik 

periarfissanik misissuinissamik Naalakkersuisut peqquneqarnissaat pillugu 

Inatsisartunut 

aalajangiiffigisassatut siunnersuut. 

 

Inatsisartunut Ilaasortaq Nivi Olsen, Demokraatineersumit saqqummiunneqartoq  

 

pillugu 

  

Kultureqarnermut, Ilinniartitaanermut, Ilisimatusarnermut Ilageeqarnermullu 

Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini ilaasortarai: 

 

Inatsisartunut ilaasortaq Najaaraq Møller, Siumut, siulittaasoq 

Inatsisartunut ilaasortaq Emanuel Nûko, Naleraq, siulittaasup tullia 

Inatsisartunut ilaasortaq Dines Mikaelsen, Siumut 

Inatsisartunut ilaasortaq Mariia Simonsen, Inuit Ataqatigiit 

Inatsisartunut ilaasortaq Eqaluk Høegh, Inuit Ataqatigiit 

 

UKA2023-mi ulloq 17. oktober 2023 siullermeerinninnerup kingorna ataatsimiititaliap 

siunnersuut misissorpaa. 

 

 

Siunnersuutip imarisaa siunertaalu  

Arpattarfiit aammalu atletik atorlugu sungiusartarfiit allat nuna tamakkerlugu 

sananeqarsinnaanerinik periarfissanik misissuinissamik Naalakkersuisut peqquneqarnissaat 

aalajangiiffigisassatut siunnersuummi matumani siunnersuuteqartup kissaatigaa. 

Timersortartut pitsaanerpaartagut nalinginnaasumillu timersortartortagut timersuutinik 

assigiinngitsunik aallussisinnaalernissaannut misissuineq iluaqutaasinnaassasoq 

siunnersuuteqartumit kissaatigineqarpoq. Siunnersuuteqartumit erseqqissaassutigineqarpoq 

sungiusartarfinnik nutaanik peqalernikkut siunissami Island Games-inut aaqqissuussisussatut 

qinnuteqarnissaq periarfissaalersinnaasoq ilaatigullu 2030-mi nunani tamalaani 

aalanerpaanngornissamut Kalaallit Nunaanni Timersoqatigiit Kattuffiata anguniagaa 

innersuussutigalugu.  

  

Siunnersuutip Inatsisartuni siullermeerneqarnera  

Timersornermi ineriartorneq pillugu oqallinnermi isumaqatigiittoqarluarpoq. Tassanilu aamma 

isumaqatigiiffiulluarluni misissuinerit 2023-mi nunani tamalaani aalanerpaanngornissamut 

Kalaallit Nunaanni Timersoqatigiit Kattuffiata anguniagaanut siuarsaaqataasinnaasut, 

taamaaliornikkullu inuiaat peqqissusaannut kivitseqataalersinnaalluni, tamanna piffissat ilaanni 

peqqinnissaqarfimmut artukkiutaasartuummat.  

 

Timersortarfiit aserfallassimasut isiginiarneqarput, aammalu innuttaasut namminneerlutik 

timersornikkut soqutigisaat kissaataallu isiginiarneqarlutik. Tamatuma saniatigut 

ataatsimiititaliap Kalaallit Nunaanni Timersoqatigiit Kattuffiatalu akornanni timersortarfinnik  

atletik atorlugu arlalinnik sungiusartarfilinnik qanoq pilersitsisoqarsinnaanersoq pillugu 

oqaloqatigiissimaneq pisariaqarsimanersoq pillugu oqaaseqaateqartoqarpoq. Tassunga 

tunngatillugu siunnersuuteqartumiit oqaatigineqarpoq siunnersuut Kalaallit Nunaanni 

Timersoqatigiit Kattuffiata timersortartullu kissaataannit aallaaveqartoq. 

 

Sassartitsinerit 

Kalaallit Nunaata Timersoqatigiit Kattuffiat ataatsimiititaliamut sassartitsinikuuvoq. 

 

Siunersiuineq 

Meeqqanut, Inuusuttunut, Ilinniartitaanermut, Kultureqarnermut, Timersornermut 

Ilageeqarnermullu Naalakkersuisoq siunersiuinermut ataatsimiititaliamit aggersarneqarpoq 

tassani aningaasatigut allaffissornikkullu kingunerisassat aallunneqarlutik, tassunga 

ilanngullugu misissuinermut aningaasat suminngaanniit pissarsiarineqassanersut, aammalu 

sooq aningaasanut sinaakkutissatut aallaqqaammut naatsorsuutigineqartut 500.000 kr.-mit 1 

mio. kr.-nut Naalakkersuisumit qaffanneqarsimanersut. Ataatsimiititaliap siunersiuinermut 

aggeqqusissutaa aammalu Naalakkersuisut akissuteqaataat isumaliutissiissummut ilanngussaq 

1-itut kakkiunneqarput. 

 

 

Ataatsimiititaliap siunnersuummik suliarinninnera   

Siunnersuutip tapersersorluarneqarnera ataatsimiititaliamit maluginiarneqarpoq, 

maluginiarlugulu aningaasatigut sinaakkutissat siunnersuuteqartup ilimagisaaniit 

qaffasinnerusussat pillugit Naalakkersuisut oqaaseqaateqarnerat.   

 

Siunnersuutip aningaasatigut kingunerisassai 

Inatsisartut suleriaasianni § 33, imm. 1, allaqqavoq siunnersuut tunngavilersugaassasoq 

siunnersuutillu aningaasatigut allaffissornikkullu kingunerisinnaasai allaaserineqarsimassasut .  

Siunnersuutip siullermeerneqarnerata nalaani aningaasatigut sinaakkutissat pillugit 

Naalakkersuisut oqaaseqaateqarput, tassani Naalakkersuisut 1 mio. kr. missaanut 

eqqoriaasimallutik, akerlianik siunnersuuteqartoq misissuinermik suliaqarnissaq 500.000 kr.-

nut nalilersimagaa. 

 

Ataatsimiititaliap inassuteqaatai  

 

• Ataatsimiititaliami amerlanerussuteqartut Inuit Ataqatigiinneersut aamma 

Siumumeersut siunnersuut akuerisassanngortippaat 

Taama oqaaseqarluni isumaliutissiissummilu allassimasunut paasinnilluni ataatsimiititaliap 

siunnersuut aappassaaniigassanngortippaa. 

 

 

 

 

 

 

 

 

 

 

 

 

Najaaraq Møller 

Siulittaasoq 

 

 

 

 

 

 

 

 

 

Emanuel Nûko 

Siulittaasup tullia 

 

 

 

Dines Mikaelsen 

   

 

 

 

 

 

 

Mariia Simonsen 

 

 

 

 

 

 

 

Eqaluk Høegh 

 

 

 

 

 

 

 

 

 

 

 

 

 

 

 
 


